MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 73

L-Erbgħa, 13 ta’ Jannar, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:03 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Glenn Bedingfield,  l-Onor. Clayton Bartolo (Ministru għat-Turiżmu u l-Protezzjoni tal-Konsumatur); l-Onor. Ian Castaldi Paris, l-Onor. Alex Muscat (Segretarju Parlamentari għaċ-Ċittadinanza u l-Komunitajiet); l-Onor. Karol Aquilina (sostitut tal-Onor. Chris Said); u l-Onor. Ryan Callus (sostitut tal-Onor. Kristy Debono), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 72, li saret fid-9 ta’ Diċembru 2020, ġew konfermati.

Bħala punt li joħroġ mill-Minuti l-Onor. Bedingfield fakkar fil-committment li kien sar mill-Membri tan-naħa tal-Oppożizzjoni fil-Kumitat biex jippreżentaw il-lista tax-xhieda li kien beħsiebhom iressqu quddiem il-Kumitat. 

Iċ-Chairman qal li malli tispiċċa l-general overview li kienet qed tingħata issir mill-Uffiċċju Nazzjonali tal-Verifika, l-Oppożizzjoni kienet se tkun f’pożizzjoni li tgħaddi l-lista tax-xhieda li kien beħsiebha ttella’ jixhdu quddiem il-Kumitat. 

KORRISPONDENZA

Email datata 11 ta’ Diċembru 2020, mibgħuta mill-Onor. Karol Aquilina, b’talba lill-Awditur Ġenerali sabiex jipprovdi lill-Kumitat kopja tal-kuntratti kollha li l-Uffiċċju Nazzjonali tal-Verifika analizza bħala parti mill-investigazzjoni tiegħu li wasslet għar-rapport li qiegħed jiġi eżaminat mill-Kumitat, flimkien mar-risposta tal-Awditur Ġenerali għal din it-talba (Dok. 156); 

Email mibgħuta mill-Uffiċċju Nazzjonali tal-Verifika, datata 15 ta’ Diċembru 2020, li tinkludi  informazzjoni mitluba mill-Kumitat f’Laqgħa Nru 72 (Dok. 157); u

Email mibgħuta mill-Uffiċċju Nazzjonali tal-Verifika, datata 5 ta’ Jannar 2021, b’informazzjoni mitluba mill-Kumitat f’Laqgħa Nru 72 (Dok. 158).

Għar-rigward ta’ Dok. 157 u Dok. 158 il-Kumitat qabel li, minħabba li kienu jinkludu informazzjoni kummerċjalment sensittiva, dawn ma kellhomx jittellgħu fuq il-website tal-Parlament.
 
Għar-rigward ta’ Dok. 156, u ċioè l-kuntratti mitluba mill-Onor. Aquilina, l-Awditur Ġenerali, meta mistoqsi dwarhom miċ-Chairman, qal li kienet minn dejjem il-prassi tal-Uffiċċju Nazzjonali tal-Verifika li ma jgħaddix lil terzi dokumenti li jkunu ngħatawlu fil-kors tal-awditu li jkun qed jagħmel, u ssuġġerixxa li ssir talba għalihom lill-Ministeru konċernat. 

Għaldaqstant, l-Onor. Karol Aquilina, f’isem il-Membri tal-Oppożizzjoni għamel din it-talba:

“Illi skont dak li ġie indikat waqt l-aħħar laqgħa ta’ dan il-Kumitat, il-Ministeru responsabbli u Enemalta jintalbu jipprovdu lill-Membri ta’ dan l-istess Kumitat kopja mhux iċċensurata tal-kuntratti kollha li l-Uffiċċju Nazzjonali tal-Verifika analiżża bħala parti mill-investigazzjoni tiegħu li wasslet għar-rapport intitolat “An Investigation of Matters Relating to the Contracts awarded to Electrogas Malta Ltd. by Enemalta Corporation”.

Iċ-Chairman staqsa jekk kienx hemm qbil li l-Kumitat jitlob għal din l-informazzjoni, u peress li ma kienx hemm qbil, huwa għadda sabiex ipoġġi t-talba tal-Onor. Aquilina għall-vot. Il-Kumitat ivvota hekk:

Favur 					Kontra
L-Onor. 				L-Onor.		

Aquilina Karol 				Bartolo Clayton
Callus Ryan				Bedingfield Glenn
Fenech Adami Beppe 			Castaldi Paris Ian
					Muscat Alex

It-talba m’għaddietx.

Wara li ttieħed il-vot, l-Onor. Glenn Bedingfield ivverbaliżża l-motivazzjoni tal-vot tal-Membri tan-naħa tal-Gvern u qal li:

“Aħna, in-naħa tal-Gvern, qegħdin nivvutaw kontra l-proposta li għamel l-Onor. Karol Aquilina għaliex għandna fiduċja assoluta fl-istituzzjoni tal-Uffiċċju tal-Awditur Ġenerali u bl-ebda mod ma rridu li nimminaw dik il-fiduċja, anke għaliex ma kellna ebda oġġezzjoni li l-Membri tal-Oppożizzjoni, u mhux dan il-Kumitat, jagħmlu t-talba tagħhom.”. 

L-Onor. Aquilina, f’isem l-Oppożizzjoni, imbagħad għadda sabiex jirrileva li:

“Il-Membri tal-Gvern qegħdin joġġezzjonaw li jiġi pprovdut lil dan il-Kumitat il-kuntratti mhux iċċensurati dwar il-power station ta’ ElectroGas, u dan biex l-istess kuntratti jinżammu sigrieti u l-Kumitat dwar il-Kontijiet Pubbliċi ma jkunx jista’ iwettaq il-funzjonijiet tiegħu. F’dan ir-rigward l-Oppożizzjoni tiddikjara li se tibqa’ tinsisti li dawn il-kuntratti jiġu pprovduti lill-Kumitat mill-Gvern u minn dawk involuti fil-proġett ta’ ElectroGas. 

L-Oppożizzjoni tinnota wkoll li l-Membri tal-Gvern m’għandhomx fiduċja fl-Uffiċċju Nazzjonali tal-Verifika ġaladarba mhux lesti jinsistu li l-analiżi li għamel l-Uffiċċju Nazzjonali tal-Verifika tkun diskussa bl-iktar mod sħiħ minn dan il-Kumitat.”.

KONTINWAZZJONI TAL-EŻAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” – PREŻENTAZZJONI ĠENERALI MILL-AWDITUR ĠENERALI DWAR IR-RAPPORT U L-KONKLUŻJONIJIET TIEGĦU (Dok. 154 u 154a)

Il-Kumitat irriżuma mid-9 ta’ Diċembru 2020 id-diskussjoni dwar dan ir-rapport.

Iċ-Chairman stieden lill-Awditur Ġenerali u lill-uffiċjali li kienu qegħdin jakkumpanjawh sabiex jersqu madwar il-Mejda.

Is-Sur Charles Deguara, is-Sur Noel Camilleri, u s-Sur Keith Mercieca, Awditur Ġenerali, Deputat Awditur Ġenerali, u Assistent Awditur Ġenerali, ħadu posthom madwar il-Mejda.

Is-Sur Keith Mercieca kompla bl-ispjegazzjoni li kien beda fil-laqgħa preċedenti.

L-Uffiċċju Nazzjonali tal-Verifika kien mitlub sabiex, sal-laqgħa li jmiss, jipprovdi din l-informazzjoni:

1. Jekk fl-audit li għamlu rriżultax li l-formazzjoni tal-criteria u l-weighting tal-Expression of Interest and Capabilities ġew imfassla u ffinalizzati fil-Programme Sponsoring Group; 
2. Il-valur tax-shares li ġew trasferiti f’Lulju 2015 u l-konferma li tħallset it-taxxa fuqhom; u
3. Comparative list ta’ shortcomings li kien hemm fl-ewwel stadju tal-proċess, li wasslu lill-NAO jagħmel l-osservazzjoni li kien hemm “similar shortcomings”, u li tinkludi lil ElectroGas.

Matul id-diskussjoni ġiet mitluba wkoll is-segwenti informazzjoni mingħand Enemalta:

1. Il-Minuti, mhux iċċensurati, li għalihom issir riferenza fid-dokument EGM5 mibgħut mill-Uffiċċju Nazzjonali tal-Verifika u li huwa mmarkat bħala Dok. 157; u
1. L-Evaluation reports, mhux iċċensurati, li hemm riferenza għalihom fid-dokument EGM4 mibgħut mill-Uffiċċju Nazzjonali tal-Verifika u li huwa mmarkat bħala Dok. 157.

Id-diskussjoni dwar dan ir-rapport kienet interrotta u baqgħet aġġornata.

Fl-3:50 p.m. iċ-Chairman aġġorna l-Kumitat bl-istess aġenda għal data li kellha tiġi kkomunikata aktar ‘il quddiem.






						ANNA BRINCAT
						SKRIVANA TAL-KUMITAT

